
Annotatsiya. Mazkur maqolada internet va yangi media makonida 

antroponimlarning lingvopragmatik o‘rni tahlil qilinadi. Ijtimoiy tarmoqlarda 

(Facebook, Instagram, Telegram) antroponimlarning identifikatsion va 

kommunikativ vazifalari ko‘rib chiqilgan. Shuningdek, blog va videobloglarda 

shaxsiy brend yaratish, auditoriya bilan samimiy muloqot o‘rnatish hamda esda 

qolarli nom shakllantirishdagi antroponimlarning roli ochib beriladi. Onlayn 

reklama va SMM materiallarida esa antroponimlarning e’tibor jalb qilish, ishonch 

uyg‘otish va brendlash kabi pragmatik funksiyalari yoritiladi. Tadqiqot natijalari 

shuni ko‘rsatadiki, internet makonida antroponimlardan shunchaki ism-sharif 

emas, balki kommunikativ, ijtimoiy va iqtisodiy resurs sifatida foydalaniladi. 

Kalit so‘zlar: antroponim, internet, yangi media, ijtimoiy tarmoq, blog, 

reklama, pragmatika,deyktik belgi 

 

Annotation.  This article analyzes the linguopragmatic role of anthroponyms 

in the context of the Internet and new media. The study examines the 

identificational and communicative functions of anthroponyms in social networks 

such as Facebook, Instagram, and Telegram. It also highlights the role of 

anthroponyms in blogs and video blogs as tools for personal branding, 

establishing sincere communication with the audience, and creating memorable 

names. Furthermore, the pragmatic functions of anthroponyms in online 

advertising and SMM materials, including attracting attention, building trust, and 

branding, are discussed. The findings demonstrate that in the digital space 

anthroponyms serve not only as personal names but also as communicative, social, 

and economic resources. 

Keywords: anthroponym, Internet, new media, social network, blog, 

advertising, pragmatics, deictic marker. 

 

Ma’lumki, raqamli kommunikatsiya davrida antroponimlarning qo‘llanish 

doirasi keskin kengaydi. Bugungi kunda tilning integratsiyalanishi ko‘plab yangi 

sohalarning rivojiga zamin yaratishi bilan bir qatorda, tilni yanada chuqur va  har  

tomonlama tahlil qilish zaruratini yuzaga keltirdi. Xususan, antroponimlarning  

umumiy tadqidi: semantikasi, motivatsiyasi, tasnifi bo‘yicha yangi qarashlar 

shakllandi.  Ijtimoiy tarmoqlar, messenjerlar, blog va videobloglar, onlayn reklama 

va SMM materiallari(auditoriyani jalb qiluvchi va brend imidjini shakllantiruvchi 

barcha content yig’indisi) shaxsiy ismning faqat nominativ emas, balki 

lingvopragmatik imkoniyatlarini ham yaqqol namoyon etmoqda. Internet 

makonida antroponimlar quyidagi maqsadlarni amalga oshirish uchun dolzarb 

vosita sifatida e’tiborga olinadi: 

 
 Shu bois, ushbu tezisda antroponimlarning yangi media makonidagi o‘rni 

lingvopragmatik jihatdan tahlil qilinadi.  

Lingvopragmatikada atoqli otlar xuddi olmoshlar singari deyktik belgilar 

atamasi ostida yuritiladi. [Хакимов, 2013:154] Ijtimoiy tarmoqlarda foydalanuvchi 

nomi uning asosiy identifikatsiya vositasi sanaladi. Facebookda haqiqiy ism-

sharifdan foydalanish ko‘proq ishonchlilikni ta’minlasa, Instagram va Telegramda 

ismning qisqartirilgan yoki brendlashtirilgan shakllari keng qo‘llanadi va bu 

“nickname” atamasi bilan yuritiladi. Cambridge lug‘atida “nickname” atamasiga 

“narsa yoki shaxsning uning jamoatchilik tomonidan qo‘yilgan haqiqiy ismidan 

farqlanuvchi jamiyatdagi o‘rniga yohud xarakter xususiyatiga aloqador norasmiy 

nomi” deb ta’rif beriladi.  Bu atamaning kelib chiqishi XIV asrga borib taqaladi.  

Dastlab “ekename”(qo‘shimcha ism) atamasi 1303-yilda tasdiqlangan. Bu 

so‘z qadimgi ingliz tilidagi eac (also) so‘zidan olingan bo‘lib, “eacian” (o‘sish) 

leksemasiga taaluqli.  [ http://www.oed.com/view/Entry/60061, June 2017] XV 

asrga kelib “an ekaname” qo‘shilmasi bo‘g‘inlarining noto‘g‘ri taqsimlanishi uning 

nickname deb atalishiga olib kelgan va o‘shandan beri bu so‘z nisbatan barqaror 

is’temolda ishlatilmoqda. [ Online Etymology Dictionary: 2007-08-31]  Bugungi 

davrda ko‘pchilik o‘z haqiqiy ismidan emas o‘ziga qulay bo‘lgan boshqa nomdan 

ism sifatida foydalanadi. Buning tag zaminida nafaqat qulaylik, balki qandaydir 

mashhurlikka intilish g‘oyasi ham bo‘lishi mumkin. Identifikatsiya ya’ni o‘zini 

shaxsini boshqalardan ajratish va aniqlash uchun ijtimoiy tarmoq foydalanuvchilari 

tanlagan  nicknamelarni antroponimlar safiga qo‘shish uchun bir qancha asoslar 

mavjud. Birinchidan, antroponimlar kabi ular tarmoq foydalanuvchilarini alohida 

nomlaydi. Nominator vazifasini esa aynan nickname egasining o‘zi bajaradi. 

Lingvopragmatik nuqtai nazardan olib qaralsa, foydalanuvchi(Ijtimoiy tarmoq 

foydalanuvchilari nazarda tutilgan) o‘ziga nickname tanlash orqali kommunikativ 

maqsadni amalga oshirishni ko‘zda tutadi. Bu yerda nom  tanlash asosida 

nickname egasining xohish-istagi, dunyoqarashi, mashhurlikka erishish istagi yoki 

aksincha omma nazaridan qochishga intilishi va hokazo niyatlari yashiringan 

bo‘ladi. Rasmiy nom ya’ni hujjatdagi ism-familiya va sharifi, haqiqiy ismning 

qisqartirilgan shakli, farzandlariga tegishli ism yoki turmush o‘rtog‘ining 

ismi(asosan ayollar o‘rtasida keng qo‘llaniladi ) , so‘z birikmalari (oilam yulduzi, 

otasining erkasi), sintaktik qurilmalar(oilam-baxtim), mashhurlarga tegishli 

ismlar(asar qahramonlari, kinoaktyorlar) va hokazolar  nickname sifatida 

foydalaniladi.  

Media makonda mashhur nicknamelar orqali omma e’tiborini o‘ziga jalb 

qilish, mashhur kontentlar yaratish, reklamalar vositasida shaxsiy brend yaratish va 

sotuvni oshirish bugunning dolzarb masalalari qatorida ko‘riladi. Shuningdek, 

mashhur shaxslarning antroponimlari tez-tez xashtyeg (#Shohruxxon, 

#MunisaRizayeva) yoki mem tarkibiga aylanadi. Bunday holda antroponim 

nafaqat referensial vazifani, balki hissiy ta’sirni ham kuchaytiradi. Masalan, 

Instagram ijtimoiy tarmog‘idagi #Munisaga yordam xashtyegi ostidagi postlar 

asosan auditoriyada achinish emotsiyasini uyg‘otishga qaratilgan bo‘ladi. Aynan 

antroponim yordamida tarmoq  kuzatuvchilarida shunday emotsiya yaratish 

maqsadi yashiringan bo‘ladi. Ijtimoiy tarmoqlarda antroponimlarning bunday 

ko‘rinishi ularning kommunikativ-pragmatik tabiatini yanada kengroq yoritishga 

imkon beradi.  

Matn tilshunosligi bilan bog‘liq tadqiqotlarda «pretsedent birliklar» termini 

bilan umumlashtiriladigan alohida hodisa qayd qilinadi. “Muayyan til egalariga 

yaxshi tanish bo‘lgan va ularning lisoniy xotirasida saqlanadigan, nutqiy faoliyatda 

qayta-qayta murojaat qilinadigan shaxs nomlari, barqaror so‘z birikmalari, jumlalar 

hamda matnlar pretsedent birliklar” [Худойберганова,2013:87] sifatida olinadi. 

“Tarixiy voqealar, mashhur asarlar, diniy, mifologik rivoyatlar va shu kabi keng 

ommaga ma'lum bo‘lgan narsalarga ishora qilish yoki ulardagi turg‘un 

tushunchalarni badiiy matnga olib kirish” 

[Йўлдошев,2008:84] kabi vazifalarni bajaradi. Ommaviy axborot vositalari 

orqali biror mahsulot reklama qilingan vaqtda aynan reklama tarkibida pretsedent 

nomlardan keng foydalanilganiga guvoh bo‘lishimiz mumkin. Bu o‘rinda 

antroponimning reklama matni tarkibida qo‘llanilishi auditoriyaga kuchli ta’sir 

o‘tkazadi. Buning sabablari quyidagicha baholanishi mumkin: Pretsedent nomlar 

avvaldan tinglovchi xotirasida asosan ijobiy assotsiatsiyalar bilan mavjud 

bo‘lganligi sababli reklama matni ichida qatnashish orqali auditoriyada reklama 

qilinayotgan  mahsulot yoki boshqa narsalarga nisbatan ishonchni yanada oshiradi. 

Bu holatda antroponim reklamaning perlokutiv ta’sirini kuchaytiradi. SMM 

mutaxassislari aynan shu maqsadni ko‘zlagan holda reklamalarda mashhurlar 

nomidan foydalanishni ma’qul ko‘radilar. Dream City Development qurulish 

kompaniyasining bir reklamasi quyidagicha holatda auditoriyaga taqdim qilindi: 

“Uy oling-Tayson bilan qo‘shni bo‘ling”   

[https://share.google/RxRfWboCeVyHJPUN1,].   

https://share.google/RxRfWboCeVyHJPUN1,

Bu reklama orqali xaridorlarning uy olishga qiziqishi sezilarli darajada 

oshadi. Chunki auditoriya uchun Tayson shaxsi o‘ta mashhur va shu bilan 

birgalikda u o‘ziga eng yaxshisini ravo ko‘radigan shaxs sifatida  yaxshi tanish. 

Agar uylar Tayson uchun muqobil tanlov bo‘lgan bo‘lsa demak bu uylar ancha 

ishonchli va boshqalariga nisbatan bir qator afzalliklarga ega. Birgina 

antroponimning reklama matni ichidagi ishtiroki orqali bir qancha kommunikativ 

maqsadlar amalga oshirilmoqda.  Ijtimoiy tarmoqlarda auditoriya e’tiborini o‘ziga 

jalb qilish maqsadida foydalanilayotgan hamma antroponimlar ham mashhur 

kishilarga tegishli bo‘lmasligi mumkin. Ularning oldin ham ishlatilganligi va 

qaysidir xususiyati bilan esda qolganligi ham uni pretsedent nom sifatida qabul 

qilinishi va foydalanilishiga asos bo‘lishi mumkin.Tor doirada ishlatiladigan va 

ayrim soha vakillari uchungina tanish bo‘lgan antroponimlarni ham shu qatorga 

kiritishimiz mumkin. 

Blogerlik faoliyati shaxsiy ism bilan bevosita bog‘liq. Ko‘plab blogerlar o‘z 

ismlarini brendga aylantirib, o‘z faoliyatini shu asosda targ‘ib qiladi: Masalan, 

@liil.khuramov, Begi.po, Makhli_cook va boshqalar (Misollar instagram ijtimoiy 

tarmog‘idan olingan) Videobloglarda (YouTube, TikTok) esa blogerning o‘zini 

ism orqali tanishtirishi (“Salom, men — Nodira”) auditoriya bilan bevosita aloqa 

o‘rnatadi. Bu jarayonda antroponim tanishuv markeriga aylanib, auditoriyada 

ishonch uyg‘otadi. Bundan tashqari, ayrim hollarda antroponim o‘rniga taxallus 

yoki kreativ nick qo‘llanadi: kidimart.uz, my_meryam, Lailo_ilyasova va h.k. Bu 

usul shaxsiy brend yaratishda samarali bo‘lib, auditoriyada barqaror assotsiatsiya 

shakllantiradi. Onlayn reklama va SMM materiallarida antroponimlar ikki asosiy 

vazifani bajaradi: 

1. Auditoriyani jalb qilish; 

2. Matnga ishonchlilik bag‘ishlash. 

Masalan “Sofiya cake” allaqachon qandolat brendiga aylanib ulgurgan. Bu 

nom va shu nom ostida chiqadigan mahsulotlar iste’molchilar ongida eng nozik 

ta’blilar uchun yaratilgan shirinliklar degan xabarni bera oladi. Yoki ko‘p yillardan 

beri “To‘xtaniyoz ota kolbasalari” nomi ostida sotilayotgan mahsulotlar reklamasi 

ta’sirida tinglovchi ongida ism eshitilishi bilan u bilan bog‘liq bo‘lgan go‘sht 

mahsulotlari gavdalanadi. Ayrim reklamalar esa bevosita iste’molchilar ongidagi 

oldindan mavjud bo‘lgan assotsiatsiyalarni inobatga olgan holda yaratiladi. Ya’ni 

reklama ta’siri kuchli bo‘lishi uchun nom ham shunga mos tanlanadi. Misol uchun 

“Ibn Sino klinikasi” deb nomlangan shifo maskani odamlarni ko‘proq qiziqtirishi 

mumkin. Bu yerda klinika nomi sifatida tanlangan antroponimning eshituvchilar 

uchun tanish va aynan shu sohada mashhurligi inobatga olingan.  

Internet va yangi media makoni antroponimlarning lingvopragmatik 

imkoniyatlarini kengaytirdi. Endilikda antroponimlar nafaqat shaxsni nomlash 

vositasi, balki: 

-identifikatsiya markerlari (ijtimoiy tarmoqlarda), 

-shaxsiy brend unsuri (blog va videobloglarda), 

-ta’sirchanlik va auditoriyani jalb qilish vositasi (reklama va SMM 

materiallarida) sifatida faol qo‘llanmoqda. 

Shuni ta’kidlash kerakki, blog va videobloglarda antroponimlarning 

lingvopragmatik imkoniyati nafaqat identifikatsiyada, balki ta’sirchanlik, 

brendlash va auditoriyani jalb etishda ham ko‘zga tashlanadi.Shu bois, zamonaviy 

o‘zbek tilshunosligida antroponimlarning yangi media makonidagi o‘rni va 

ularning pragmatik funksiyalarini tadqiq qilish dolzarb ilmiy muammo sifatida 

qaralishi lozim.  

